
LAJAN NAN PÒCH OU: GOUVÈNÈ HOCHUL KÒMANSE ANE 2026 LA AVÈK YON 

AJANDA ABÒDABILITE, NOUVO EFÒ POU SOULAJMAN TAKS AK 
OGMANTASYON SALÈ  

  
Avèk nouvo ane fiskal la, Gouvènè Hochul pral pwopoze yon lejislasyon pou pa 

gen taks sou gratifikasyon nan bidjè egzekitif ane fiskal 2027 la  
  

Rediksyon taks pou klas mwayèn nan ap kòmanse 1e janvye pou plis pase 8.3 
milyon Nouyòkè  

  
Salè minimòm ap ogmante nan tout eta a apati 1e janvye  

  
Pi gwo ekspansyon kredi taks pou timoun nan listwa Eta Nouyòk ap kòmanse an 

2026  
  
  

Avèk nouvo ane fiskal la ki kòmanse 1e janvye 2026, Gouvènè Kathy Hochul ap 
enfòme Nouyòkè yo sou yon seri mezi soulajman taks ak mezi pou amelyore abòdablite 
ki pral kòmanse nan nouvèl ane a. Gouvènè a ap anonse tou ke nan pwopozisyon Bidjè 
Egzekitif Ane Fiskal 2027 li a k ap vini an, li pral prezante yon lejislasyon ki elimine taks 
sou revni eta a sou jiska 25,000 dola nan revni sou gratifikasyon nan ane fiskal 2026 la, 
ki swiv direktiv federal yo. Efò sa a se yon kontinyasyon Ajanda Abòdablite (Affordability 
Agenda) Gouvènè a. Depi Gouvènè a te antre an fonksyon, li te avanse règleman ki te 
remete plis pase 9 milya dola nan pòch fanmi Nouyòk yo atravè efò soulajman taks.  
  
"Pandan n ap akeyi nouvèl ane a, pri abòdab rete premye priyorite mwen epi m ap 
double angajman mwen pou m mete lajan nan pòch Nouyòkè yo", Gouvènè Hochul te 
deklare. "Apati jodi a, yo pral diminye to taks pou gwo majorite Nouyòkè ki nan klas 
mwayèn ak pi ba yo, fanmi ki gen timoun pral wè yon ogmantasyon radikal nan kredi 
taks pou timoun, epi travayè ki touche salè minimòm atravè eta a pral wè salè yo 
ogmante. M ap kòmanse nouvo ane a avèk yon pwopozisyon pou pa gen taks sou revni 
eta sou gratifikasyon, pou m kontinye efò m yo pou m fè Nouyòk pi abòdab pou 
Nouyòkè k ap travay di yo."  
  
Pandan 5 dènye ane yo, pri pou bagay esansyèl chak jou tankou manje, asirans, bòdwo 
sèvis piblik, ak machandiz ak sèvis yo ogmante anpil, epi Gouvènè Hochul te tande 
dirèkteman Nouyòkè yo sou kijan li ka difisil pou moun debwouye yo. Kòm rezilta, 
Gouvènè a te kreye Ajanda Abòdabilite li a, ki te bay plis pase 9 milya dola nan 



soulajman taks pou moun ak fanmi Nouyòk depi lè li te antre an fonksyon. Pwopozisyon 
ki pi resan sa a, ki rele Pa gen Taks sou Gratifikasyon (No Tax on Tips), se dènye nan 
yon seri efò pou remete lajan nan pòch Nouyòkè yo.  
  
Rediksyon Taks pou Klas Mwayèn  
Nan Bidjè Ane Fiskal 2026 la, Gouvènè Hochul te garanti yon rediksyon taks pou klas 
mwayèn nan, ki, apati 1e janvye 2026, pral bay prèske 1 milya dola nan soulajman taks 
pou plis pase 8.3 milyon Nouyòkè. Sa ap bay ekonomi pou kontribyab k ap fè 323,000 
dola pou moun ki deklare ansanm yo. Lè yo aplike l nèt, diminisyon taks pou klas 
mwayèn nan ap bay plizyè milye dola ekonomi an mwayèn pou apeprè 77 pousan 
deklaran yo - ki reprezante twa sou chak kat kontribyab.  
  
Ogmantasyon Konsiderab Kredi Enpo pou Timoun  
Nan Bidjè Ane Fiskal 2026 la ke yo te Adopte a, Gouvènè Hochul te kontinye efò li pou 
elaji kredi taks pou timoun nan Nouyòk, sa ki bay sipò finansye esansyèl pou plis pase 
2.75 milyon timoun nan tout eta a. Dènye ekspansyon sa ap double oswa triple kredi 
aktyèl la nan anpil ka, ofri jiska 1,000 dola pa ane pa timoun ki pi piti pase kat an e jiska 
500 dola pa timoun pou sa ki gen kat jiska 16 an. Dènye ekspansyon sa a make pi gwo 
ogmantasyon nan listwa kredi a, li depase anpil maksimòm anvan an ki te 330 dola pa 
timoun. Ekspansyon an ap aplike sou plis pase de zan, apati 2026 pou timoun ki gen pi 
piti pase kat ane rive nan timoun ki pi gran an 2027.  
  
Ogmantasyon Salè Minimòm  
Nan Bidjè Ane Fiskal 2024 la, Gouvènè Hochul te kreye yon plan transfòmatè pou ede 
Nouyòkè ki gen ti salè yo kenbe ak ogmantasyon kou lavi a lè li ogmante salè minimòm 
Nouyòk la pandan twa zan epi li relye ogmantasyon alavni yo ak enflasyon an. Apati 1e 
janvye 2026, salè mnimòm nan Eta Nouyòk la ogmante a 17.00 dola pou chak èdtan 
nan Vil Nouyòk, Westchester, ak Long Island, epi a 16.00 dola pou chak èdtan nan rès 
Eta a Apati 2027, salè minimòm nan ap ogmante chak ane nan yon rit Endis Pri 
Konsomasyon pou Salarye Iben ak Moun k ap Travay nan Biwo yo (Consumer Price 
Index for Urban Wage Earners and Clerical Workers, CPI-W) pou Rejyon Nòdès la ap 
detèmine — ki se pi bon mezi rejyonal pou enflasyon.  
  
Ajanda Abòdablite Gouvènè Hochul la  
Anons sa a baze sou Ajanda Abòdablite Gouvènè Hochul la ki te prezante yon 
pwogram Ranbousman Enflasyon 2 milya dola, ki te bay jiska 400 dola pou plis pase 
8.2 milya Nouyòkè, ak repa lekòl gratis pou tout moun, ki te pèmèt paran ak fanmi yo 
ekonomize jiska 1,600 dola pa ane.  
  

###  

